
	hysbysu ac ymgynghori Â chyflogeion

	Canllaw byr i’r ddeddfwriaeth newydd


Ar bwy y bydd y ddeddfwriaeth yn effeithio?

Mae Rheoliadau Hysbysu ac Ymgynghori â Chyflogeion yn rhoi hawliau i gyflogeion mewn cwmnïau mawr – y rhai sydd â 50 neu fwy o gyflogeion – i gael ei hysbysu ac i gael ymgynghori â nhw yn rheolaidd ynghylch materion yn y busnes y maen nhw’n gweithio iddo. 

Mae’r Rheoliadau’n gymwys i fusnesau sydd â:-
150+ o gyflogeion o 6 Ebrill 2005 ymlaen;

100+ o gyflogeion o 6 Ebrill 2007 ymlaen; a

50+ o gyflogeion o 6 Ebrill 2008 ymlaen.

Fydd y Rheoliadau ddim yn gymwys i fusnesau sydd â llai na 50 o gyflogeion.

Mae’r Rheoliadau’n gymwys i ymgymeriadau cyhoeddus a phreifat sydd wedi’u lleoli ym Mhrydain Fawr sy’n cynnal gweithgarwch economaidd, p’un a ydyn nhw’n gweithredu er mwyn sicrhau arenillion neu beidio.  Mae hyn yn cynnwys cwmnïau, partneriaethau, mentrau cydweithredol, mentrau cilyddol, cymdeithasau adeiladu, cymdeithasau darbodus, cymdeithasau, undebau llafur, elusennau ac unigolion sy’n gyflogwyr, os ydyn nhw’n cynnal gweithgarwch economaidd.  Mae hefyd yn gallu cynnwys ysgolion, colegau, prifysgolion, ymddiriedolaethau NHS, a chyrff llywodraeth ganolog a lleol, unwaith eto, os ydyn nhw’n cynnal gweithgarwch economaidd.  Yn y pen draw, mater i’r llysoedd yw penderfynu, fesul achos, a yw sefydliad yn cynnal gweithgarwch economaidd neu beidio.  Er hynny, mae rhagor o wybodaeth ar gael yng nghanllawiau’r DTI sydd ar gael ar eu gwefan (gweler tudalen 7 isod).  
Golwg gyffredinol ar y Rheoliadau

Dydy’r gofyniad bod rhaid hysbysu cyflogeion ac ymgynghori â nhw ddim yn weithredol yn awtomatig.  Mae’n cael ei ysgogi naill ai drwy gais gan y cyflogeion am gael cytundeb Hysbysu ac Ymgynghori (I&C), neu am fod y cyflogwyr yn dewis dechrau’r broses eu hunain.  Mae’n rhaid i gytundeb nodi sut y bydd y cyflogwr yn hysbysu’r cyflogeion neu eu cynrychiolwyr ac yn ymgynghori â nhw yn barhaus, ond mae’r ddeddfwriaeth yn caniatáu iddyn nhw gytuno ar drefniadau a strwythurau sydd wedi’u teilwra at eu hamgylchiadau unigol.  Mae’r Rheoliadau yn darparu hefyd ar gyfer cadw cytundebau sydd eisoes yn bodoli ac sy’n cael eu cefnogi gan y gweithlu.  Gall cytundebau ymdrin â mwy nag un cwmni, neu sefydlu trefniadau gwahanol mewn rhannau gwahanol o gwmni.  Os na fydd yna gytundeb ar ôl i gyflogeion wneud cais, byddai darpariaethau “safonol” penodol ar gyfer hysbysu ac ymgynghori â chynrychiolwyr y cyflogeion yn gymwys. Mae’r Rheoliadau wedi’u cynllunio i leihau gymaint â phosibl ar y posibilrwydd y bydd anghydfodau’n codi drwy gydol y broses ond, os bydd anghydfodau’n digwydd ac nad oes modd eu datrys, mae’r Pwyllgor Cymrodeddu Canolog yn gallu eu datrys.    
Sefydlu Trefniadau Ymgynghori – Siart Llif
Mae’r siart llif canlynol yn amlinellu’r broses ar gyfer sefydlu cytundeb Hysbysu ac Ymgynghori.    
















Agweddau Allweddol ar y Rheoliadau Hysbysu ac Ymgynghori

O fewn y broses sydd wedi’i nodi yn y siart llif, mae yna nifer o gamau pwysig. Mae rhai o’r rhai mwyaf arwyddocaol wedi’u rhestru isod.

· Rhaid i gais gan gyflogeion am negodi cytundeb I&C gael ei wneud gan o leiaf 10% o’r cyflogeion yn yr ymgymeriad (cyhyd ag y bydd o leiaf 15 a dim mwy na 2,500 o gyflogeion).
· Pan ddaw cais dilys i law, rhaid i gyflogwr negodi cytundeb oni bai bod cytundeb dilys yn bodoli eisoes  (gweler yr adran ar gytundebau sydd eisoes yn bodoli isod).  
· Mae yna foratoriwm 3-blynedd ar geisiadau gan gyflogeion: (1) os oes cytundeb wedi’i negodi mewn grym yn barod; neu (2) os yw’r darpariaethau I&C safonol yn gymwys; neu (3) os na chafodd cais cynharach gan y cyflogeion am negodi cytundeb I&C newydd yn lle cytundeb a oedd eisoes yn bodoli ei ategu gan y gweithlu mewn pleidlais.  
· Rhaid i gyflogwyr ddechrau negodi cytundeb heb fod yn fyw na thri mis ar ôl i gais dilys gael ei wneud. Yn ystod y cyfnod yma o 3 mis mae’n rhaid i’r cyflogwr wneud trefniadau ar gyfer penodi neu ethol cynrychiolwyr i negodi ar ran y cyflogeion.
· Gall y negodi bara am hyd at 6 mis, ond mae’r cyflogwr a’r cynrychiolwyr yn cael cytuno estyn y cyfnod yma mor hir ag y maen nhw’n dymuno er mwyn dod i gytundeb.
· Rhaid i gytundeb wedi’i negodi:-

  (i) 
nodi o dan ba amgylchiadau y bydd y cyflogwr yn hysbysu eu cyflogeion ac yn ymgynghori â nhw;
 (ii)
darparu naill ai ar gyfer cynrychiolwyr  I&C i’r cyflogeion neu ar gyfer hysbysu ac ymgynghori â’r cyflogeion yn uniongyrchol (neu’r ddau);

(iii)
cael ei wneud mewn ysgrifen a chael ei ddyddio;

(iv) cynnwys holl gyflogeion yr ymgymeriad;

 (v)      cael ei lofnodi gan y cyflogwr; a

(vi)
cael ei gymeradwyo gan y cyflogeion.

· Mater i’r partïon gytuno arnyn nhw fydd materion manylach fel dull, pwnc, amledd ac amser yr hysbysu a’r ymgynghori.

· Gall cytundebau gynnwys mwy nag un ymgymeriad neu ddarparu ar gyfer trefniadau gwahanol mewn rhannau gwahanol o ymgymeriad, megis sefydliadau (safleoedd) unigol, adrannau, unedau busnes neu adrannau o’r gweithlu.

· Mae darpariaethau I&C safonol y Rheoliadau yn gymwys os bydd y negodi’n methu ag arwain at gytundeb neu os bydd cyflogwr yn methu â dechrau negodi yn sgil cais dilys gan y cyflogeion.  Mae’r Rheoliadau’n caniatáu i gyflogwyr a chynrychiolwyr I&C ddod i gytundeb gwahanol drwy negodi ar unrhyw adeg ar ôl i’r darpariaethau safonol gael eu cymhwyso.
· Os yw’r darpariaethau I&C safonol yn gymwys, rhaid i gynrychiolwyr I&C y cyflogeion gael eu hethol a rhaid i’r cyflogwr eu hysbysu ac ymgynghori â nhw yn y ffordd sydd wedi’i nodi yn y Rheoliadau, sef:
      Hysbysu ynghylch y canlynol:

(i)
datblygiadau diweddar a thebyg yng ngweithgareddau a  sefyllfa economaidd yr ymgymeriad.  Diben yr hysbysu yma yw helpu cynrychiolwyr I&C i ddeall y cyd-destun y mae penderfyniadau sy’n effeithio ar gyflogaeth, trefniadaeth gwaith a chysylltiadau contractiol y cyflogeion yn cael eu gwneud ynddo;
 Hysbysu ac ymgynghori ynghylch y canlynol:
(ii)
sefyllfa, strwythur a datblygiad tebyg y gyflogaeth yn yr ymgymeriad ac, yn benodol, ynghylch unrhyw fesurau y rhagwelir eu cymryd ymlaen llaw lle ceir bygythiad i gyflogaeth yn yr ymgymeriad. Mae’r pwyslais yn hyn o beth ar nifer cyffredinol y cyflogeion yn yr ymgymeriad; a
Hysbysu ac ymgynghori gyda golwg ar wneud cytundeb ynghylch y canlynol:
(iii)
penderfyniadau sy’n debyg o arwain at newidiadau sylweddol yn nhrefniadaeth y gwaith neu mewn cysylltiadau contractiol.  Ystyr “cysylltiadau contractiol” yw cysylltiadau contractiol y cyflogwyr â’u cyflogeion.
· Mae penderfyniadau yng nghategori (iii) uchod yn cynnwys penderfyniadau am afreidedd cyfun a throsglwyddo busnesau – meysydd sydd eisoes yn dod o dan rwymedigaethau cyfreithiol sydd eisoes yn bodoli i ymgynghori â chynrychiolwyr cyflogeion. Er hynny, fydd dim angen i gyflogwyr ymgynghori ar y penderfyniadau hyn o dan y darpariaethau I&C safonol lle maen nhw’n hysbysu cynrychiolwyr I&C, fesul achos, y byddan nhw’n ymgynghori o dan y ddeddfwriaeth ar afreidedd cyfun neu drosglwyddo busnesau.  Efallai y bydd cyflogwyr am gynnwys darpariaeth i roi sylw i hyn mewn unrhyw gytundeb a fydd yn cael ei negodi.
· Mae ymgynghori’n golygu rhoi digon o amser a gwybodaeth i ganiatáu i gynrychiolwyr I&C ystyried y mater a ffurfio barn, gydag ystyriaeth ddilys a chydwybodol i’r farn honno gan y cyflogwr.  Mae’r darpariaethau I&C safonol yn ei gwneud yn ofynnol i’r cyflogwr gyfarfod â’r cynrychiolwyr I&C ar lefel reoli sy’n berthnasol i’r pwnc o dan sylw, a rhoi ymateb rhesymedig i unrhyw farn y maen nhw’n ei mynegi.  
· Does dim rhwymedigaeth ar gyflogwyr i ddilyn barn cynrychiolwyr I&C. Mae ymgynghori’n wahanol i negodi, cydfargeinio neu gydbenderfynu.  Y rheolwyr sy’n parhau’n gyfrifol am wneud penderfyniadau.  Rhaid i gyflogwyr anelu at ddod i gytundeb ar benderfyniadau yng nghategori (c) uchod, er na fydd cytundeb yn bosibl weithiau.
· Ar sail cyfrinachedd, gall cyflogwyr gyfyngu’r wybodaeth sy’n cael ei rhoi i gynrychiolwyr I&C er lles dilys yr ymgymeriad.  Maen nhw hefyd yn cael cadw gwybodaeth yn ôl yn llwyr os byddai datgelu’r wybodaeth yn rhagfarnu gwaith yr ymgymeriad neu os byddai’n peri niwed difrifol iddo.

· Mae yna ddarpariaethau i ddiogelu cyflogeion sy’n ceisio arfer eu hawliau cyfreithiol.

· Yn achos cytundeb sydd wedi’i negodi o dan y Rheoliadau, neu os yw’r darpariaethau I&C safonol yn gymwys, gall cwynion am fethu â chadw at y cytundeb neu’r darpariaethau safonol gael eu gwneud i’r Pwyllgor Cymrodeddu Canolog.  
Cytundebau sydd eisoes yn bodoli

Fel rheol gyffredinol, pan gaiff cais dilys ei wneud gan y cyflogeion, bydd y cyflogwr yn dod o dan rwymedigaeth i negodi cytundeb I&C gyda chynrychiolwyr y cyflogeion.  Er hynny, mae yna eithriad pwysig os oes gan y cyflogwyr un neu fwy o gytundebau I&C sydd eisoes wedi’u cymeradwyo gan y cyflogeion.  Yn lle negodi cytundeb newydd, maen nhw’n cael cynnal pleidlais ymhlith y gweithlu i weld a yw’r gweithlu’n ategu’r cais gan y cyflogeion.  Os dewisan nhw beidio â chynnal pleidlais ymhlith y gweithlu, fe fyddan nhw’n dod o dan y rhwymedigaeth i negodi cytundeb newydd.
Pan fydd pleidlais yn cael ei chynnal, a bod 40% o’r gweithlu plws mwyafrif o’r rhai sy’n pleidleisio yn ategu cais y cyflogeion, byddai’r cyflogwr yn dod o dan y rhwymedigaeth i negodi cytundeb newydd.   Pan fydd llai na 40% o’r gweithlu neu leiafrif o’r rhai sy’n pleidleisio yn ategu’r cais gan y cyflogeion, fyddai’r cyflogwr ddim yn dod o dan rwymedigaeth i negodi cytundeb newydd, a byddai moratoriwm o dair blynedd yn dechrau ar ragor o geisiadau gan y cyflogeion.   
Gall cytundeb sydd eisoes yn bodoli gynnwys cyflogeion mewn mwy nag un ymgymeriad, ac os felly caiff y cyflogwyr gynnal un bleidlais ymhlith cyflogeion yr holl ymgymeriadau sy’n dod o dan y cytundeb.  
Cyn cynnal pleidlais i ategu cais gan y cyflogeion, mae’n rhaid i’r cyflogwyr hysbysu’r cyflogeion o fewn mis ar ôl y cais eu bod yn bwriadu gwneud hynny.  Wedyn rhaid iddyn nhw aros 21 diwrnod cyn cynnal y bleidlais, rhag ofn bod y cyflogeion yn dymuno herio dilysrwydd y cytundeb(au) sydd eisoes yn bodoli yn y Pwyllgor Cymrodeddu Canolog.
I fod yn ddilys, rhaid i gytundebau sydd eisoes yn bodoli:

(1) bod mewn ysgrifen;

(2) cynnwys yr holl gyflogeion yn yr ymgymeriad (er ei bod yn bosibl cael sawl cytundeb sydd rhyngddyn nhw yn cynnwys yr holl gyflogeion, ac er y gall cytundebau gynnwys cyflogeion mewn mwy nag un ymgymeriad);
(3) nodi sut y bydd y cyflogwr yn hysbysu’r cyflogeion neu eu cynrychiolwyr ac yn ymgynghori â nhw.  Dydy’r ddeddfwriaeth ddim yn gosod dim gofynion nac yn nodi unrhyw gyfyngiadau o ran dull, amledd, amser neu bwnc y trefniadau hysbysu ac ymgynghori sydd wedi’u sefydlu o dan gytundebau sydd eisoes yn bodoli;  a
(4) bod wedi’u cymeradwyo gan y cyflogeion.  Byddai hyn yn cynnwys cefnogaeth wedi’i mynegi drwy gyfrwng mwyafrif syml ymhlith y rhai sy’n pleidleisio mewn pleidlais ymhlith y gweithlu;  mwyafrif o’r gweithlu yn mynegi eu cefnogaeth drwy lofnodi; neu gytundeb cynrychiolwyr y cyflogeion (gan gynnwys cynrychiolwyr undebau llafur a chynrychiolwyr priodol eraill) sy’n cynrychioli’r mwyafrif o’r gweithlu.

Gall cytundebau gwahanol gynnwys rhannau gwahanol o ymgymeriad, megis gwahanol sefydliadau (safleoedd), unedau busnes neu adrannau o’r gweithlu.  Gallan nhw sefydlu trefniadau ymgynghori gwahanol yn y rhannau gwahanol hyn o’r ymgymeriad, a chael eu cymeradwyo gan y cyflogeion ar wahân, mewn ffyrdd gwahanol ac ar adegau gwahanol.
RHAGOR O GANLLAWIAU

Mae’r DTI wedi cynhyrchu canllawiau manylach ar y ddeddfwriaeth. Mae’r rhain ar gael yn:
http://www.dti.gov.uk/er/consultation/proposal.htm
Mae Acas hefyd wedi cynhyrchu cyngor ar “arferion da” y bwriedir iddo helpu sefydliadau i ddatblygu a chynnal trefniadau effeithiol ar gyfer hysbysu ac ymgynghori:
http://www.acas.org.uk/services/ic.html
Ionawr 2005

Mae’r daflen yma a’r canllawiau Adrannol sy’n gysylltiedig â hi yn cynnig canllawiau cyffredinol yn unig ac ni ddylid edrych arni fel datganiad cyflawn neu awdurdodol o’r gyfraith.  Dim ond y llysoedd sy’n gallu rhoi dehongliadau awdurdodol o’r gyfraith.   Dylai darllenwyr fod yn effro i’r posibilrwydd o ddatblygiadau yn y gyfraith achosion a allai effeithio ar yr hawliau sydd wedi’u disgrifio.
Y cyflogwr yn dechrau’r broses drwy hysbysu’r cyflogeion





Cais dilys gan y cyflogeion yn cael ei wneud





Mae gan y cyflogwr gytundeb sydd eisoes yn bodoli ac mae’n cynnal pleidlais i benderfynu a yw’r gweithlu’n ategu cais y cyflogeion





Does gan y cyflogwr ddim cytundeb sy’n bodoli eisoes (neu mae un, ond mae’n penderfynu peidio cynnal pleidlais ymhlith y gweithlu)





Rhaid i’r cyflogwr negodi cytundeb I&C gyda chynrychiolwyr y cyflogeion





Y gweithlu’n ategu cais y cyflogeion (40% o’r cyflogeion a mwyafrif o’r rhai sy’n pleidleisio)





Dydy’r gweithlu ddim yn ategu cais y cyflogeion





Dim cytundeb yn cael ei wneud.  Y darpariaethau I&C safonol a moratoriwm 3-blynedd yn gymwys








Cytundeb I&C wedi’i negodi yn cael ei wneud.


Moratoriwm 3-blynedd yn gymwys





Y cytundeb sydd eisoes yn bodoli yn parhau.  


Moratoriwm 3-blynedd yn gymwys

